
                                                                    Hydref 2010
Gair gan y Gweinidog

Anaml iawn y byddaf yn cael achos i ddefnyddio’r gair WOW mewn perthynas â digwyddiadau sy’n ymwneud â’n bywyd crefyddol. O edrych yn ôl dros y blynyddoedd mae’n siŵr y gellir rhifo’r troeon hynny ar fysedd llaw neu ddwy. Ond cefais fy hunan yn dweud “WOW” heb ddim trafferth ar ôl treulio penwythnos Gŵyl y Banc ddiwedd Awst yng Ngŵyl Greenbelt yn Cheltenham. Daeth dros 21,000 o bobl o bob oed a lliw a llun i’r Ŵyl a sefydlwyd yn agos at 40 mlynedd yn ôl erbyn hyn. Gŵyl Grist-nogol yw Greenbelt ac yn debyg i’r Eisteddfod Genedlaethol mewn rhai ffyrdd, yn yr awyr agored gyda môr o fiwsig, siarad, trafod, ymgyrchu, cymdeithasu. Gyda 786 o oriau o weithgareddau mae’n amhosib dal popeth, ac roedd dewis beth i’w wneud bob dydd yn gur pen. Mae Greenbelt yn denu credinwyr ac anghredinwyr, y rhai sy’n sicr o’u ffydd a’r rhai sy’n dal i chwilio, a hyd yn oed ambell Gymro a Chymraes!  Mae’n denu siaradwyr sydd â rhywbeth i’w ddweud, sydd a’r ddawn i brocio a herio. Mae’n rhoi cyfle i addoli mewn dulliau sy’n llawn dychymyg - roedd bod mewn cynulleidfa o ryw ddeng mil yn yr Oedfa Gymun ar y bore Sul, yn yr awyr agored, yn y glaw, yn wefreiddiol.
Y gelfyddyd o edrych i’r ochor oedd thema’r Ŵyl (The art of looking sideways), ac yn sicr fe gafwyd digon o gyfle i wneud hynny. Yn rhy aml mae’n gweld ni’n gyfyng ac yn un llygeidiog. Llwyddodd Greenbelt i ddangos i mi yr hyn nad wyf yn ei weld yn aml  - mai rhywbeth byw, egniol, amrywiol ac amryliw yw Cristnogaeth, a bod pobl Iesu yn dal o ddifri’ yn eu hymgais i fyw a daearu eu ffydd yn 2010. Ac fel dwedodd y seiat syniadau crefyddol Ekklesia  am Greenbelt, “Mae’n dangos ffordd ymlaen i’r eglwysi sefydliadol mewn oes ôl-Gristnogol.” Gobeithio y gallaf fynd eto. Beth amdanoch chi’r flwyddyn nesaf?     http://www.ekklesia.co.uk/node/12996          http://www.greenbelt.org.uk/
Gair o ddiolch am nodi fy 40 mlynedd yn y weinidogaeth. Roedd derbyn y tocyn llyfr, y geiriau caredig  a’r teisennau gafodd eu rhannu yn y festri ar ôl yr oedfa ar 5 Medi yn syrpreis hyfryd iawn.     
Newyddion

Hyfrydwch oedd cael croesawu cyfeillion o Eglwys Llanfair, Penrhys i Fynydd Seion ar 5 Medi. Clywsom am y gwaith sy’n cael ei wneud yno, yn enwedig gwaith Julianna a Rivo o Ynys Madagascar.  Anfonodd Sharon Rees, oedd wedi trefnu’r ymweliad, neges o ddiolch: “Diolch yn fawr i chi a'r cwmni i gyd yn y capel am eich croeso cynnes y bore ma. Oedd y pump ohonon ni wedi joyo mas draw, ac yn teimlo'n gartrefol. Falle tro nesa down ni a rhai o'n plant gyda ni!” Ac mae yna wahoddiad i bobl Mynydd Seion fynd i Benrhys hefyd. Awn ati i drefnu.
Dylid fod wedi cynnwys enw Rhian Evans fis diwethaf wrth longyfarch yr ieuenctid sy’n gysylltiedig â’r eglwys ar eu llwyddiant yn yr arholiadau TGAU.
Dymuniadau gorau i Elin Martin yn ei swydd newydd yn Ysgol Glan-y-môr ac i Elinor Howley sydd wedi dechrau dilyn cwrs athrawon yn UWIC.
Cafodd Griff a Shirley Williams a Gareth Watkins gyfle i ymweld ag Oberamagau yn ddiweddar i weld y Pasiant enwog sy’n cael ei lwyfannu bob deng mlynedd.

Y gweinidog oedd yn gyfrifol am Yr Oedfa ar BBC Radio Cymru ar 12 Medi. Colli a chael oedd y thema, yn seiliedig ar Ddamhegion y Ddafad Golledig a’r Darn Arian Colledig. Darllenwyd y darnau o’r Ysgrythur gan Catrin Machado ac offrymwyd y gweddïau gan Sian Machado.
Mae’r Dosbarth Llenyddiaeth wedi ail ddechrau yn y festri. Bydd y cyfarfod nesaf ar 21 Hydref am 7 o’r gloch. Mwy o fanylion gan Olwen Allender.
John Jones

Gyda thristwch y clywsom fel eglwys y newyddion am farwolaeth John Jones ar fore Sul 19 Medi. Rydym wedi colli cyfaill da. Cyn i’r blynyddoedd ddechrau pwyso’n drwm arno bu John yn ganolog i fywyd Mynydd Seion. Roedd ei gyfraniad i fywyd cyhoeddus Cymru hefyd yn arbennig iawn. Elwodd sawl maes o’i wasanaeth. Fe’i cofiwn gydag anwyldeb, fel y cofiwn Ron ei phrofedigaeth. Roedd ei angladd yn Amlosgfa Thornhill ar 30 Medi yng ngofal ei weinidog. Cymerwyd rhan hefyd gan John Bevan a’r Parchedigion Shem Morgan ac Alun Tudur.
Oedfa Wahanol

Roedd yr oedfa gyntaf ar ôl gwyliau Awst yn wahanol i’r arfer. I ddechrau roedd yna elfen o ddwyieithrwydd, gan fod mwyafrif yr ymwelwyr o Benrhys yn ddi-Gymraeg. Ond yn fwy na hynny, roedd llai o siarad nag arfer a mwy o wneud. Gweithgarwch y gynulleidfa oedd y bregeth. Y sail i’r gweithgarwch oedd y rhan o Luc 15 (25-33) sy’n dod o dan y pennawd “Cost Bod yn Ddisgybl” yn y Beibl Cymraeg Newydd. Yn yr adran mae Iesu’n son am ddyn yn adeiladu tŵr. Ar y bwrdd ym mlaen capel roedd pentwr o flociau pren a gwahoddwyd y gynulleidfa i ddod ymlaen i adeiladu tŵr, ac roedd cyfle i’r plant chwarae gem gyfrifiadur i’r un diben - ac roedd yna gystadlu brwd i weld pwy fyddai’n cael y sgôr uchaf. Elinor Hunt oedd ar y brig yn sgorio 5700 - bron tair gwaith sgôr y gweinidog!
Heriwyd y gynulleidfa i gysylltu pob bloc â gweithgarwch, a dilynwyd hynny â her i feddwl am weithgarwch personol ar gyfer yr wythnos a nodi hynny ar ddarn o bapur a’i osod wedyn ar y groes oedd yng nghanol y bwrlwm gweithgarwch.  Dyma rai o’r bwriadau: bod yn groesawgar a chymwynasgar, yn fwy diolchgar i Dduw am ei fendithion, meddwl mwy am Iesu, bod yn llai beirniadol o eraill, rhoi amser i eraill, lledu tangnefedd, dangos parch at bawb, helpu cyd-weithwyr a chyd-ddisgyblion, bod yn esiampl i eraill, rhoi popeth i Dduw - calon, enaid, meddwl, cariad.
Ac yna, ar ôl yr holl sŵn a hwyl, yr ymdawelu wrth Fwrdd y Cymun, a phawb yn rhyfeddu at urddas tawel Celyn ac Elinor yn dosbarthu’r bara, a Rhys ac Ioan yn dosbarthu’r gwin, a gwneud hynny’n gwbwl dirybudd. Gobeithio nad y gweinidog oedd yr unig un i adael yr oedfa wedi’i gyfoethogi.
Pwyllgor
Cyfarfu’r Pwyllgor Gwaith a’r Cyngor nos Fercher, 8 Medi. Treuliwyd y rhan fwyf o’r cyfarfod yn trafod trefniadau dathlu Mynydd Seion 175. Dyna hefyd fydd dan sylw yn y cyfarfod nesaf a’r 4 Hydref yn y festri am 7.00.
Cyfundeb

Bydd cyfarfod nesaf Cyfundeb Dwyrain Morgannwg yn Y Tabernacl, Porthcawl ar 20 Hydref. Y pwyllgor Gwaith am 6.00 a’r gynhadledd am 7.00. Y siaradwr gwadd fydd Y Parchg D Andrew Lenny, Llywydd yr Undeb a gweinidog Seion, Aberystwyth.
Cymorth Cristnogol

‘Gofalwch am farn wrth y porth’ (Amos 5.15) yw’r neges, ac mae Cymorth Cristnogol yn gwahodd eu cefnogwyr i ymuno mewn rali yn Llundain ar 20 Hydref. Bydd cyfarfod yn y Methodist Central Hall am 11.00 a’r prif siaradwr fydd yr ymgyrchydd hawliau sifil o America, y Parchg Jesse Jackson. Yn dilyn bydd rali ger Tŷ’r Cyffredin a chyfle i fynd â’r neges at y Llywodraeth newydd ac aelodau seneddol.
http://www.christianaid.org.uk/ActNow/dosomething/october-event.aspx
Darlleniadau Hydref




Ar Ddyletswydd
       
3: Luc 17. 5-10




Mair a Dafydd 

Ann a Vivien
24: Luc 18. 9-14                                                         Derek a Sian

31: Luc 19. 1-10

         


Geraint a Marian
 

Oedfaon Hydref (Y Sul am 10.30)
3: Diolchgarwch: Allan Pickard (Cymundeb)
10: Oedfa yn Ebeneser am 3 o'r gloch
17: Geraint Tudur
24: Allan Pickard (Ebeneser yn cyd-addoli)
31: Aelodau
Cysylltu

Y Gweinidog: Allan Pickard - 15 Ffordd y Gollen, Ton-teg, Pontypridd, CF38 1TA.

Ffôn:  01443 204057 / 07963844045  e-bost: gweinidog.bms@talktalk.net  
Yr Ysgol Sul:  Siân Howley (421427)

Tîm addoli: Elin Maher (243700) a Siân Howley

Pulpud: Elin Maher 
Trysorydd: Sian Howley
Gair y Mis
“Ten thousand difficulties do not make one doubt.” (Cardinal John Henry Newman 1801-1890)






